
Priscis quidem canonibus nuscetur institutum, ut metropolitani cum eorum cumprouincialibus per singulos annos debeant in sinodali coniungi deo propitiante concilio; sed nunc tam ex commune omnium uoluntatem, quam ex euocatione uel ordinatione gloriosissimi domni chlodouei regis pro zelo religionis uel ortodoxae fidei dilectione in cabillonense urbe in ecclesia sancti vincenti pariter conglobati ipsius sancti martires intercessione poscentes, ut pro longeuitate supra dicti principes suo suffragio mereremur et inspiratione diuina, quod de canonibus interueniente signitia fuerat aliquid pretermissum uel per neglegentiam aut per ignorantiam uitiatum, in pristinum statum, sicut dudum fuerat a sanctis patribus statutum, deberit auxiliante domino christo reformare: ita omnes una conspiratione et connibente animo sentientes definiuimus, ut fidei normam, sicut in niceno concilio pia est professione firmata uel a sanctis patribus tradita atque ab ipsis exposita uel in postmodum a sancto est calcidonense concilio firmata, in omnibus et ab omnibus conseruetur. 

 

Canonum uero statuta ab omnibus intemerata seruentur.

 

Licet iam prioribus canonibus fuerat statutum, sed tamen placuit renouare, ut, si quis episcopus, presbyter aut diaconus uel quicumque ex sacerdotale cataloco praeter personas, quae in ipsis canonibus contenentur, cum qualicumque extranea muliere familiaritate habere praesumpserit, que indecora uel adulterii possit afferre suspitione, iuxta statuta canonum ab ordine regradetur.

 

Vt duo in una ciuitate penitus uno tempore nec ordinentur nec habeantur episcopi nec res ecclesiae saeua diuisione debeant partire.

 

Saeculares uero, qui necdum sunt ad clericato conuersi, res parrochiarum uel ipsas parrochias minime ad regendum debeant habere commissas.

 

Vt nullus ante audientia res quarumlibet ecclesiarum inuadere aut auferre praesumat.

 

Quod qui feceret, ut negatur pauperum habeatur.

 

Vt defuncto presbytero uel abbate nihil ab episcopo auferatur uel archidiacono uel a quemcumque de rebus parrochiae, exinodotie uel monasterii aliquid debeat minuere.

 

Quod qui fecerit, iuxta statuta canonum debeat cohercere.

 

De poenitentia uero peccatorum, quae est medilla animae, utilem omnibus hominibus esse censemus; et ut poenitentibus a sacerdotibus data confessione indicatur poenitentia, uniuersitas sacerdotum nuscetur consentire.

 

Pietatis est maxime et relegionis intuetus, ut a captiuitatis uincolo anime a christicolis redemantur.

 

Vnde sancta synodus nuscetur censuisse, ut nullus mancipium extra finibus uel terminibus, qui ad regnum domni chlodouei regis pertinent, penitus non debeat uenundare, ne, quod absit, per tale commertium aut captiuitatis uinculum uel, quod peius est, iudaica seruitute mancipia christiana teneantur inplicita.

 

Si quis episcopus de quacumque fuerit ciuitate defunctus, non ab alio nisi comprouincialibus, clero et ciuibus suis habeatur electio; sin aliter, huiusmodi ordinatio hirrita habeatur.

 

Peruenit ad sancta synodo, quod iudicis publici contra ueternam consuetudinem per omnes parrochias uel monasteria, quas mos est episcopis circuire, ipsi inlicita praesumptione uideantur discurrere, etiam et clericus uel abbatis, ut eis praeparent, inuitus adque districtus ante se faciant exhibere, quod omnimodis nec relegione conuenit nec canonum permittit auctoritas.

 

Vnde omnes unianimiter censuemus sentientis, ut deinceps debeant emendare et, si praesumptione uel potestate, qua pollent, excepto inuitatione abbatis aut archipresbyteri in ipsa monasteria uel parrochias aliquid fortasse praesumpserint, a communione omnium sacerdotum eos conuenit sequestrare.

 

Vt duo abbates in uno monasterio esse non debeant, ne sub obtentu potestatis semultas inter monachus et scandalum non generetur; uerum tamen si quislibet abba sibi elegerit successore, ipsi, qui elegitur, de facultatis ipsius monasterii ad regendum nullam habeat potestatem.

 

Vt nullus alterius clerico retenere non praesumat, sicut priscis est canonibus statutum, nec ad sacrum ordinem sine uoluntate episcopi sui penitus promouere.

 

De oraturia, que per uillas fiunt.

 

Nonnulli ex fratribus et coepiscopis nostris resedentibus nobis in sancta sinodo in queremonia detulerunt, quod oraturia per uillas potentum iam longum constructa tempore et facultatis ibidem collatas ipsi, quorum uillae sunt, episcopis contradicant et iam nec ipsus clericus, qui ad ipsa oraturia deseruiunt, ab archidiacono cohercere permittant.

 

Quod conuenit emendare, ita dumtaxat ut in potestate sit episcopi et de ordinatione clericorum et de facultatem ibidem collata, qualiter ad ipsa oraturia et officium diuinum possit inplere et sacra libamina consecrare.

 

Quod qui contradixerit, iuxta priscus canones a communione priuetur.

 

Vt abbatis uel monachi aut agentes monasteriorum patrocinia secularia penitus non utantur nec ad principes presentia sine episcopi sui permisso ambulare non audiant.

 

Quod si fecerint, a suis episcopis excommunicentur.

 

Vt nullus episcopus neque presbyter uel abba seu diaconus per praemium ad sacrum ordinem amodo penitus non accedat.

 

Quod qui fecerit, ab ipsa honore, qua praemiis comparare praesumpserit, omnino priuetur.

 

Et quia multa per presumptione proueniunt, quae deo minus placita et sacris canonibus uidentur esse contraria, quae a sacerdotibus necesse est quohercere, ita sancta synodus instituit, ut nullus secularium nec in ecclesia nec infra atrium ipsius ecclesiae qualecumque scandalum aut semultatis penitus excitare non presumat nec arma trahere aut quecumque ad uulnerandum uel interficiendum penitus appetere.

 

Quod si quis fortasse praesumpserit, ab episcopo loci illius, ubi factum fuerit, ipsi iuxta statuta canonum communione priuetur.

 

Licet generaliter ab omnibus catholicis uel deum timentibus de die dominico, quod est prima sabbati, conuenit obseruare et, sicut in superioribus canonibus est statutum, non aliquid noui condentes, sed uetera renouantes instituemus, ut in ipsum die dominico ruralia opera, id est arare, secare, messes metire, exartus facere uel quicquid ad rures cultura pertinet facere, nullus penitus non presumat.

 

Quod qui inuentus fuerit faciens, sub disciplina districtionis omnimodis corrigatur.

 

Multa quidem eueniunt et, dum leuia minime corriguntur, saepius maiora consurgunt.

Valde omnibus nuscetur esse decretum, ne per dedicationes basilicarum aut festiuitates martyrum ad ipsa solemnia confluentes obscina et turpea cantica, dum orare debent aut clericus psallentes audire, cum choris foemineis, turpia quidem, decantare uideantur.

 

Vnde conuenit, ut sacerdotes loci illos a septa basilicarum uel porticus ipsarum basilicarum etiam et ab ipsis atriis uetare debiant et arcere et, si uoluntarie noluerint emendare, aut excommunicare debeant aut disciplinae aculeo sustinere.

 

Agapium uero et bobone diniensis urbis episcopos pro eo, quod ipsos contra statuta canonum in multis conditionibus errasse uel deliquisse cognouimus, ipsos iuxta ipso tenore canonum ab omni episcopatus eorum ordine decreuimus regradare.

 

Candericus episcopus ecclesiae lugdunensis his constitutionibus subscripsi.

 

Landalenus ecclesiae vienensis his constitutionibus subscripsi.

 

Audinus episcopus ecclesie rotomensis his constitutionibus subscripsi.

 

Armentarius episcopus ecclesiae soenonice his constitutionibus subscripsi.

 

Bituriue vulfoleudus episcopus ecclesie his constitutionibus subscripsi.

 

Donatus episcopus ecclesie vesoncensis his constitutionibus subscripsi.

 

Rauracus episcopus ecclesie niuernis subscripsi.

 

Deodatus episcopus ecclesie materconensis subscripsi.

 

Pappolus episcopus ecclesie genuense subscripsi.

 

Palladius episcopus ecclesiae autisioderensis subscripsi.

 

Feriolus episcopus ecclesie agustodinensis subscripsi.

 

Bertoaldus episcopus ecclesie lingonice subscripsi.

 

Audo episcopus ecclesie aurilianensis subscripsi.

 

Malardus episcopus ecclesie carnotine subscripsi.

 

Leusus episcopus ecclesie trecasine subscripsi.

 

Aurilianus episcopus ecclesie vencensis subscripsi.

 

Baudomeris episcopus ecclesie tarantasensis subscripsi.

 

Protasius episcopus ecclesie sidonensis subscripsi.

 

Insildus episcopus ecclesie valenciacensis subscripsi.

 

Clarus episcopus ecclesie gracinopolitane subscripsi.

 

Gradus episcopus ecclesie cabillonensis subscripsi.

 

Florentinus episcopus ecclesie beliesensis subscripsi.

 

Aetherius episcopus ecclesie ebredunensis subscripsi.

 

Magnus episcopus ecclesie.

 

Item betto episcopus ecclesie trecastininsis subscripsi.

 

Potentissimus episcopus ecclesie vappensis subscripsi.

 

Arricus episcopus ecclesie lausonicensis subscripsi.

Claudus episcopus eclesie regensis subscripsi.

 

Licerius episcopus ecclesie vindauscensis subscripsi.

 

Petrunius episcopus ecclesie vasiocensis subscripsi.

 

Bertofredus episcopus ecclesie vasiocensis subscripsi.

 

Elegius episcopus ecclesie nouiomensis subscripsi.

 

Deocarius episcopus ecclesie antepole subscripsi.

 

Leborius episcopus ecclesie maruianinsis subscripsi.

 

Chairibonus episcopus ecclesie constantine subscripsi.

 

Amlacarius episcopus ecclesie saginsis subscripsi.

 

Launobodis episcopus ecclesie lixogensis subscripsi.

 

Ragnericus episcopus ecclesie ebriocensis subscripsi.

 

Betto episcopus ecclesie de iuliabona subscripsi.

 

Betto abba ad uicem latino episcopo ecclesiae toronice subscripsi.

 

Chaddo archidiaconus in uicem sallapio episcopo ecclesiae namnatice subscripsi.

 

Germoaldus abba in uicem audoberto episcopo ecclesiae parasiace subscripsi.

 

Paternus abba in uicem felice episcopo ecclesie limouicine subscripsi.

 

Chagnoaldus abba in uicem chadoaldo episcopo ecclesie cinnomanice subscripsi.

 

Bertolfus abba ad uicem riotero episcopo ecclesie redonice subscripsi.

 

Domno semper peculiare suo theudorio citus episcoporum, qui nuper est in cabillonno cum christi gratia adunatus.

 

Omnibus in ueredica relatione perpatuit, quod etiam uos credimus non ignorasse, quod gloriosus domnus chlodoueus rex in supra scripta urbe cabillonno octauo kal.. 

 

Nouembris senodale precepit esse concilio.

 

Vbi omnes nos in basilica domni vincenti pariter resedentes uestrum aduentum, dum uos in propinquo, etiam in ipsa urbe esse audiuimus, omnimodis prestolauimus.

 

Datur intellegi pro qua re uos in ipso concilio non uoluistis adesse, dum multa aduersus uos et de indecente uita et excesso canonum, quod maxime condolemus, prouulgata narrantur.

 

Nam et scripta, qualiter uos constitit penitentia fuisse professus, uestra manu uidemus et cumprouincialium uestrorum manibus roborata.

 

Vnde uos credimus etiam legisse nec nos paenitus ignoramus, quod, qui publice penitentia profitetur, episcopale cathedra nec tenere nec regere potest.

 

Propterea salutantis beatitudine uestre honorifice indecamus, ut usque ad alio sinodo de arelatense sede, ubi uos constitit pontificale cathedra tenuisse, debeatis omnimodis abstenere nec de facultate ipsius ecclesiae nihil ad uestra dominatione, dum in audientia ante fratres conueniatis, penitus presumatis.

